
INNOVATSION USULLAR 
VOSITASIDA MAKTABGACHA 
YOSHDAGI DUDUQLANUVCHI 
BOLALAR NUTQINI 
RIVOJLANTIRISH
Mamatova Aziza Bo‘riboyevna
Nizomiy nomidagi TDPU Logopediya kafedrasi dotsenti v.b.,
pedagogika fanlari bo‘yicha falsafa doktori (PhD)

Annotatsiya: Duduqlanuvchi maktabgacha yoshdagi bolalar nutqini rivojlantirishda qo‘llanilayotgan zamonaviy inno-
vatsion usullar va logopedik metodlarning samaradorligi yoritilgan. Nutqiy nuqsonlarni korreksiya qilishda AKT, mne-
motexnika, art-terapiya, logoritmika, bioenergoplastika hamda LEGO texnologiyalaridan foydalanishning pedagogik va 
psixologik ahamiyati tahlil qilingan. Innovatsion yondashuvlarning bolalarda nutq faolligi, emotsional barqarorlik va kom-
munikativ ko‘nikmalarni rivojlantirishdagi o‘rni asoslab berilgan.

Kalit so‘zlar: duduqlanuvchi bolalar, innovatsion usullar, maktabgacha ta’lim, nutqiy nuqson, korreksiya, logopedik 
mashg‘ulot, emotsional holat, kommunikativ ko‘nikma, art-terapiya, logoritmika.
Abstract: The article analyzes modern innovative methods and speech therapy technologies used in the speech devel-
opment of preschool children who stutter. The pedagogical and psychological significance of using ICT, mnemonics, art 
therapy, logorhythmics, bioenergoplastics, and LEGO technologies in the correction of speech disorders is highlighted. 
The role of innovative approaches in improving children’s speech activity, emotional stability, and communicative skills is 
scientifically substantiated.

Key words: stuttering children, innovative methods, preschool education, speech disorders, correction, speech therapy 
sessions, emotional state, communicative skills, art therapy, logorhythmics.
Аннотация: Освещены современные инновационные методы и логопедические технологии, применяемые в раз-
витии речи детей дошкольного возраста с заиканием. Проанализированы педагогические и психологические воз-
можности использования ИКТ, мнемотехники, арт-терапии, логоритмики, биоэнергопластики и LEGO-технологий в 
коррекции речевых нарушений. Обосновано влияние инновационных подходов на развитие речевой активности, 
эмоциональной устойчивости и коммуникативных навыков детей.

Ключевые слова: заикающиеся дети, инновационные методы, дошкольное образование, речевые нарушения, 
коррекция, логопедические занятия, эмоциональное состояние, коммуникативные навыки, арт-терапия, логорит-
мика.

KIRISH
Duduqlanib gapirishga asosan nutq apparati muskullaridagi pay tolalarining tortishib qolishi sabab bo‘ladi. 

Barcha nutq nuqsonlarini keltirib chiqaruvchi sabablar bo‘lgani kabi, duduqlanishni ham keltirib chiqaruvchi 
sabablar mavjud.

MAVZUGA OID ADABIYOTLAR SHARHI
S.M. Dobrogayev nutq buzilishlari sabablari orasida quyidagilarni ajratib ko‘rsatdi:

1.	 Oliy nerv faoliyati kasalliklari. 

2.	 Anatomik nutq apparatidagi patologik o‘zgarishlar. 

3.	 Pedagogik qarovsizlik. 

4.	 Organizmning umumiy nevropatik holati. 

M.Ye. Xvatsev, I.P. Pavlov ta’limotiga ko‘ra, markaziy nerv sistemasidagi qo‘zg‘alish va tormozlanish jara
yonlarining o‘zaro munosabati buzilishi funksional, markaziy va periferik duduqlanish sabablaridan biridir [7; 16].

Duduqlanishni yuzaga keltiruvchi sabablar ikki guruhga bo‘linadi:

•	 anatomik-fiziologik;

•	 ruhiy va ijtimoiy sabablar.

Anatomik-fiziologik sabablarga tananing turli patologik o‘zgarishlari bilan yuzaga keluvchi holatlar misol 
bo‘la oladi. Ona homiladorlik vaqtida turli xil jarohatlar olishi, tug‘ruq vaqtidagi bosh miyaning jarohatlanishi, 
bosh miyaning chayqalishi yoki kislorod yetishmasligi holatlari, turli xil infeksion kasalliklarning (qizamiq, 
ko‘kyo‘tal, terlama, gripp, meningit, miya ensefaliti) og‘ir o‘tishi natijasida duduqlanish yuzaga keladi.

Ruhiy-ijtimoiy sabablarga ruhiy shikastlanishlar (qo‘rquv, vahimaga tushish, kuchli hayajonlanish holatlari), 
pedagogik qarovsizlik (oiladagi tarbiyaning noto‘g‘riligi, noto‘g‘ri nutqqa taqlid qilish, ilk yosh davrlarida bola-
ning turli tillarda gapirishi) kiradi. Bu holatlar aynan bitta tilda duduqlanishning yuzaga kelishiga sabab bo‘lishi 
mumkin.

Bolaning rivojlanishida oila va ota-ona yaqinlarining ahamiyati juda katta bo‘lib, duduqlanishning yuzaga 
kelishida aynan irsiy moyillik yoki ota-onadagi nevrologik nuqsonlar ham sabab bo‘lishi mumkin. Shu asosda 
duduqlanishni keltirib chiqaruvchi sabablarga quyidagilarni ham misol qilib keltirish mumkin:

1.	 Duduqlanishni yuzaga chiqaruvchi nasliy moyillik sabablari;

2.	 Duduqlanishni keltirib chiqaruvchi turtki (tashqi) sabablar.

Hozirgi kunda duduqlanishni keltirib chiqaruvchi nasliy moyillik sabablari juda ko‘p o‘rganib kelinayotgan 
bo‘lib, ularga quyidagilarni kiritish mumkin:

1.	 Ota-onaning nevrotik kasalliklari (MNSning faolligini susaytiruvchi yoki tormozlash xususiyatiga ega 
bo‘lgan asab kasalliklari); 

2.	 Konstitutsional moyillik (ruhiy shikastlanishga moyillik); 

3.	 Nasliy buzilishlar (duduqlanish nutq apparatining tug‘ma zaifligi asosida rivojlanadi, ekzogen ta’sirlar 
bunday hollarda ta’siri kuchli bo‘ladi); 

4.	 Duduqlanuvchining o‘zidagi nevropatik xususiyatlar (kuchli qo‘zg‘aluvchanlik, tungi qo‘rquv, enurez); 

5.	 Bosh miyaning turli davrlardagi rivojlanishida ko‘plab salbiy omillar (bunga turli rivojlanish davrlarida 
bosh miyaning zararlanishi kiradi) [16]. 

Duduqlanish mexanizmlarini o‘rganishda uning psixologik va psixolingvistik tomonlarini ko‘rib chiqish 
maqsadga muvofiq bo‘ladi. Duduqlanish muammolarini ruhshunoslik nuqtai nazaridan o‘rganish duduqlanish 
genezisini ochish, duduqlanuvchilarning kommunikatsiya jarayonidagi xatti-harakatlarini tushunish hamda 
ularning individual-psixologik xususiyatlarini aniqlash uchun dolzarb masalalardan biridir.

Maktabgacha yoshdagi bolalar nutq kamchiliklarini bartaraf etishda innovatsion texnologiyalarni qo‘llash 
aqliy tarbiya berish, ularni ruhan va jismonan yetuk rivojlantirishga yordam beruvchi metodlar hisoblanadi. 
Ushbu metodlar vositasida bolalarning diqqat, xotira, kuzatuvchanlik, topqirlik kabi psixik sifatlari shakllan-
tiriladi. Maktabgacha yoshdagi bolalar nutq kamchiliklarini bartaraf etishda innovatsion texnologiyalarni qo‘llash 
bolalarning bilimlarini ular uchun oson va qiziqarli shaklda mustahkamlash imkonini beradi. Bundan tashqari, 
bolalarda o‘ziga bo‘lgan ishonchning rivojlanishiga ham yordam beradi.

Maktabgacha yoshdagi bolalar nutq kamchiliklarini bartaraf etishda innovatsion texnologiyalar asosan 
bolalarning aqliy faoliyatini rivojlantirishga ta’sir etuvchi vosita sifatida foydalanilishi bilan bir qatorda, nutqni o‘sti-
rish va atrof-muhit bilan tanishtirishda ham keng qo‘llaniladi. O‘yin shaklida o‘tkaziladigan mashqlar bolalarning 
diqqatini o‘ziga jalb qiladi va qiziqtiradi. Natijada bolalar o‘zlarini qiynamay, majburlanmay, takrorlash lozim 
bo‘lgan so‘z yoki harakatlarni osonlik bilan takrorlaydilar. Demak, innovatsion texnologiyalarni qo‘llash bolalar 
nutqini o‘stirishda keng foydalaniladigan ta’limiy vositalardan biri hisoblanadi.

TADQIQOT METODOLOGIYASI
Maktabgacha yoshdagi bolalar nutq kamchiliklarini bartaraf etishda innovatsion texnologiyalarni qo‘llash 

jarayonida duduqlanuvchi bolalarning so‘z boyligini oshirish, so‘zlarning ohangdorligini rivojlantirish, tutilishlarni 
kamaytirish hamda xotirasini mustahkamlash maqsadida tadqiqot ishi olib borildi. Duduqlanishda bolaning 
nutqida to‘xtalishlar, qaytarib aytish yoki nutqiy nafasning yutilishi natijasida ovozning ma’lum vaqtga yo‘qolishi 
holatlari kuzatiladi. Duduqlanuvchi bolalarda nutqdagi temp-ritm buzilishi oqibatida boshqalar bilan kommu-
nikativ munosabatga kirisha olmaslik, psixologik-pedagogik va ijtimoiy tomondan salbiy o‘zgarishlar sodir 
bo‘ladi. Bu esa turli psixologik muammolarni keltirib chiqarib, bolaning rivojlanishiga salbiy ta’sir ko‘rsatadi.

O‘z vaqtida olib boriladigan korreksion ishlar bolada ijobiy o‘zgarishlarni namoyon qilishi mumkin. 
Duduqlanuvchi bolalar bilan olib boriladigan logopedik ish qanchalik erta boshlansa, shunchalik samarali nati-
jalarga erishish mumkin. Duduqlanuvchi bolalardagi nuqsonlarni maktabgacha yoshda bartaraf etish tavsiya 
etiladi. Bunda mashg‘ulotlardan keng foydalaniladi. O‘yin texnologiyalari frontal, guruhli va individual tarzda 
o‘tkaziladi.

Mashg‘ulotlarda olib boriladigan korreksion-logopedik ishlarning maqsadi quyidagilardan iborat:

1.	 Nutqning noto‘g‘ri talaffuzini to‘g‘rilash;

2.	 Nutqning to‘g‘ri talaffuz malakalarini shakllantirish;

3.	 Bolalarni nutqni diqqat bilan eshitishga o‘rgatish.

Nutqning prosodik tomonidagi kamchiliklarni bartaraf etish tizimi quyidagilarni o‘z ichiga oladi:

1.	 Ohangni to‘g‘ri shakllantirish;

2.	 Intonatsiyani to‘g‘ri qo‘llay olish;

3.	 Obrazlarga mos ravishda taqlid so‘zlarni ishlata olishni rivojlantirish.

Nutqning leksik-grammatik tomonidagi kamchiliklarni bartaraf etish tizimi:

1.	 So‘zlarni mos ravishda bir-biriga bog‘lashni rivojlantirish;

2.	 Qo‘shimchalarni to‘g‘ri ishlata olishni shakllantirish;

3.	 Egalik va kelishik qo‘shimchalarini to‘g‘ri ishlata olishni shakllantirish;

4.	 Bolalardagi lug‘at boyligini kengaytirish.

TAHLIL VA NATIJALAR
Shundan kelib chiqib, maktabgacha yoshdagi bolalarning izchil nutqini shakllantirish va faollashtirish uchun 

an’anaviy usullar va metodlar bilan bir qatorda quyidagi innovatsion texnologiyalar qo‘llaniladi:

1.	 Modellashtirish texnologiyasi

2.	 AKT texnologiyalari

3.	 Mnemotexnika

4.	 Bioenergoplastika

5.	 Kiniziologiya

6.	 Art-terapiya

7.	 LEGO texnologiyasi

8.	 Sensor integratsiya

9.	 Logoritmika

Modellashtirish texnologiyasi

Maktabgacha yoshdagi duduqlanuvchi bolalar nutqini rivojlantirishning innovatsion usullaridan biri bu 
ko‘rgazmali modellashtirishdir. Ushbu usul yordamida logoped va bola soddalashtirilgan sxemalarni tasvirlash, 
sxematik tasvirlar, belgilar va simvollar yordamida obyektlar, hodisalar, harakatlar, tushunchalar hamda epizod
larni ifodalaydilar. Vizual modellashtirish bolalarga turli xil bilimlarni yetkazish usuli, shuningdek, ularning aqliy 
va nutq qobiliyatlarini rivojlantirish vositasi sifatida muvaffaqiyatli qo‘llaniladi. Ushbu usul diagramma, chizmalar, 
rejalar, afsonalar, siluetli tasvirlar, piktogrammalar va boshqa vositalar bilan ifodalanishi mumkin bo‘lgan o‘rnini 
bosuvchi modellardan foydalanishga asoslangan.

AKT texnologiyalari

Psixologlarning ta’kidlashicha, bolalarda axborot texnologiyalaridan foydalanishga nisbatan qo‘rquv deyarli 
kuzatilmaydi, chunki kompyuter ular uchun har qanday yangi o‘yinchoq kabi jozibador hisoblanadi. Zamonaviy 
bolalar kompyuter texnologiyalari sohasida tezroq o‘rganadilar, shuning uchun bugungi kunda maktabgacha 
ta’limda AKTdan foydalanish zarurati yaqqol namoyon bo‘lmoqda. Nutqni rivojlantirish va yoshga mos metod 

hamda usullardan foydalanishda AKT texnologiyalari bolalar nutqini rivojlantirish, ularning so‘z boyligini oshirish, 
izchil nutqni shakllantirish, ko‘rgan narsalarini tasvirlash va yaratilgan obraz haqida hikoya qilish qobiliyatini 
rivojlantirishga samarali yordam beradi.

Mnemotexnika texnologiyasi

Yunon tilidan tarjima qilinganda, mnemonika “yodlash san’ati” degan ma’noni anglatadi. Bu ma’lumotni 
muvaffaqiyatli yodlash, saqlash va qayta tiklashni, tabiiy obyektlarning xususiyatlari hamda atrofdagi dunyo 
haqidagi bilimlarni o‘zlashtirishni, hikoya tuzish va nutqni rivojlantirishni ta’minlaydigan usul va usullar tizimidir. 
Nutqni rivojlantirish uchun mnemonik jadvallardan (sensorli-grafik sxemalardan) foydalanish bolalarga vizual 
ma’lumotni samarali qabul qilish va qayta ishlash imkonini beradi, chunki maktabgacha yoshdagi bolalar vizual 
materialni yaxshiroq o‘zlashtiradilar. So‘z boyligini boyitishda, hikoya tuzishni o‘rganishda, badiiy adabiyotlarni 
qayta hikoya qilishda, topishmoqlarni topishda hamda she’r yodlashda ushbu texnologiya samarali qo‘llaniladi. 
Belgilar nutq materialiga imkon qadar yaqinlashtiriladi. Masalan, daraxt yovvoyi hayvonlarni, uy esa uy hayvon-
larini belgilash uchun ishlatiladi. Eng oddiy mnemonik kvadratlardan boshlanib, keyinchalik mnemonik treklar 
va mnemonik jadvallarga o‘tiladi, chunki bolalar o‘z xotirasida individual rasmlarni saqlab qoladilar. Mnemonik 
jadvallar-diagrammalar bolalarda izchil nutqni rivojlantirish bo‘yicha ishlarda didaktik material vazifasini baja-
radi.

Bioenergoplastika

Bioenergoplastika – artikulyatsiya apparati harakatlarining qo‘l harakatlari bilan uyg‘unlashuvidir. Tana 
harakatlari, qo‘l va artikulyatsiya apparati harakatlarining birgalikda bajarilishi, agar ular egiluvchan, bo‘shashgan 
va erkin bo‘lsa, organizmdagi bioenergiyaning tabiiy tarqalishini faollashtirishga yordam beradi. Bu bolalarning 
intellektual faolligini oshiradi, harakatlarni muvofiqlashtirish va nozik motorikani rivojlantiradi. Bioenergoplas-
tika nutqning psixologik bazasini optimallashtiradi, bolaning harakat qobiliyatini yaxshilaydi, tovush talaffuzi va 
fonematik jarayonlarni to‘g‘rilashga yordam beradi. Maktabgacha yoshdagi duduqlanuvchi bolalar mashg‘ulot-
larida artikulyatsion gimnastikaning qiziqarli bo‘lishini ta’minlaydi.

Art-terapiya

Art-terapiya – ingliz tilidan olingan bo‘lib, “art” – san’at, “therapy” – davolash ma’nolarini anglatadi. San’at 
va ijodkorlikni o‘z ichiga oluvchi ushbu terapevtik usulning asosiy maqsadi o‘zini namoyon qilish va o‘z-o‘zini 
bilish qobiliyatini rivojlantirishdir. Ushbu usul yordamida bolaning ruhiy holatini kuzatish, sevgi, nafrat, xafagar-
chilik, qo‘rquv va quvonch kabi turli his-tuyg‘ularning ramziy ifodalanishini ko‘rish mumkin. Mazkur usuldan ijod-
korlikni rivojlantirish, o‘z-o‘zini hurmat qilishni oshirish, his-tuyg‘ularga e’tibor qaratish, o‘z-o‘zini nazorat qilishni 
rivojlantirish hamda tashqi muhit bilan aloqa o‘rnatish kabi maqsadlarda foydalaniladi [17. 34-b.]. Bu masalalarda 
art-terapiyaning quyidagi usullaridan foydalanish maqsadga muvofiq bo‘ladi:

1.	 Izoterapiya 

2.	 Biblioterapiya (shu jumladan ertak terapiyasi) – badiiy kompozitsiyalar va badiiy asarlarni ijodiy o‘qish yoki 
yaratish 

3.	 Musiqa terapiyasi 

4.	 Drama terapiyasi 

5.	 Raqs terapiyasi 

6.	 Qo‘g‘irchoq terapiyasi 

7.	 Qum terapiyasi 

8.	 Haykal terapiyasi 

9.	 Fototerapiya 

10.	 O‘yin terapiyasi 

11.	 Metaforik assotsiativ xaritalar yordamida terapiya 

Maktabgacha yoshdagi duduqlanuvchi bolalarning psixoemotsional holatini yaxshilashda art-terapiyaning 
turli usullari samarali yordam beradi. Ushbu usullar bolalarda o‘ziga bo‘lgan ishonch va motivatsiyani shakllan-
tiradi.

Kiniziologiya

Kiniziologiya – harakatni rivojlantirish orqali miyani rivojlantirish, aqliy qobiliyatlar va jismoniy salomat-
likni muayyan harakat mashqlari vositasida takomillashtirish haqidagi fandir. Kiniziologiya usullari nafaqat 
aqliy qobiliyatlarning rivojlanishi va jismoniy sog‘liqqa ijobiy ta’sir ko‘rsatadi, balki miya qobig‘ining turli qism-
larini faollashtirishga imkon beradi. Bu esa inson qobiliyatlarini rivojlantirish va psixikaning turli sohalaridagi 
muammolarni bartaraf etishga yordam beradi.

Xususan, ushbu usul bolaning xotirasi, diqqati, nutqi, fazoviy tasavvurlari, nozik va qo‘pol motorikasini 
yaxshilaydi, charchoqni kamaytiradi va ixtiyoriy boshqaruv qobiliyatini oshiradi. Kiniziologik gimnastika (“miya 
gimnastikasi”) quyidagilarni o‘z ichiga oladi:

1.	 Nafas olish mashqlari; 

2.	 Ko‘zni harakatlantirish mashqlari; 

3.	 Tana va barmoqlarning tuzatuvchi harakatlari; 

4.	 Dam olish mashqlari; 

5.	 Har xil massaj turlari. Barmoqlar va quloqlarga massaj qilish ayniqsa samaralidir; 

6.	 Stretch mashqlari gipertoniklikni (mushaklarning nazoratsiz haddan tashqari kuchlanishini) va gipotoniyani 
(mushaklarning nazoratsiz sustligini) normallashtiradi. 

LEGO texnologiyasi

Maktabgacha yoshdagi bolalar nutqini rivojlantirishda mayda motor ko‘nikmalarini rivojlantirishga yo‘nalti-
rilgan LEGO texnologiyalaridan foydalanish muhim ahamiyatga ega. LEGO innovatsion o‘quv konstruktori “O‘z 
hikoyangni yarat” nutq ko‘nikmalarini rivojlantirishda katta rol o‘ynaydi. Ushbu konstruktor yordamida bolalar 
o‘zlarining noyob hikoyalarini yaratadilar, adabiy asarlarni qayta hikoya qiladilar hamda atrofdagi voqelikni 
aks ettiruvchi vaziyatlarni tasvirlaydigan hikoyalar tuzadilar. LEGO texnologiyasidan foydalanish hikoya ustida 
ishlash, qayta hikoya qilish va dialog tashkil etishda samarali natija beradi.

XULOSA VA TAKLIFLAR
Yuqoridagi texnologiyalar maktabgacha yoshdagi bolalar nutqining rivojlanishiga sezilarli ta’sir ko‘rsatadi. 

Bugungi kunda intellektual jihatdan jasur, mustaqil, o‘ziga xos fikrlaydigan, ijodiy va nostandart qarorlar qabul 
qila oladigan shaxslarni tarbiyalash muhim ahamiyat kasb etadi. Zamonaviy ta’lim texnologiyalari ana shunday 
shaxsni shakllantirishga xizmat qiladi. Mazkur innovatsion usul va metodlardan foydalanish maktabgacha 
yoshdagi bolalarda xotira, diqqat va tasavvuriy fikrlash kabi asosiy aqliy jarayonlarni, duduqlanuvchi bolalarda 
esa mustaqil nutqni rivojlantirishga yordam beradi.

Yuqorida sanab o‘tilgan terapevtik usullar bolalarning ruhiy holatini yaxshilash, o‘ziga bo‘lgan ishonchini 
oshirish hamda ta’lim olishga bo‘lgan qiziqishini kuchaytirishga xizmat qiladi. Ushbu usul va metodlarni maktab
gacha ta’lim muassasalarida, maktablarda, turli davolash markazlarida va hatto uy sharoitida qo‘llash sama-
rali natija beradi. Maktabgacha yoshdagi duduqlanuvchi bolalar bilan noan’anaviy innovatsion usullar asosida 
mashg‘ulotlar tashkil etish bolalardagi nutqiy muammolarni tez va samarali bartaraf etishga yordam beradi.

Foydalanilgan adabiyotlar ro‘yxati:
1.	 Moʻminova L.R. Maxsus psixologiya. – Oʻzbekiston faylasuflari milliy jamiyati, 2018-y. 
2.	 Muminova L.R., Amirsaidova Sh., Abidova N. va boshqalar. Maxsus psixologiya. – T.: Oʻzbekiston faylasuflari milliy 

jamiyati, 2013. 
3.	 Moʻminova L.R. Logopsixologiya. – T., 2007. 
4.	 Киселева М.В. Арт-терапия в работе с детьми: руководство для детских психологов, педагогов, врачей и 

специалистов, работающих с детьми. – Санкт-Петербург, 2003. 
5.	 Проблемы включения детей со специальными образовательными потребностями в общеобразовательном 

процессе / Под редакцией Айдарбекова В.С. – Алматы: “Раритет”, 2002. – С. 65. 
6.	 https://uz.m.wikipedia.org/wiki/Art-terapiya 
7.	 Рудестам К. Групповая психотерапия. – СПб.: Питер, 2000. – 34-б.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

